
И.С. Пересветов

Большая челобитная
Середина XVI в.

 
Мудрости греческих философ и латынских дохтуров и Петра волоскаго воеводы, к богу

молением и правды.
Есть ли ведати котораго царя мудрости его прироженныя воинская оминет, и приидет

на него великая кротость, – то и есть уловление врагов его; не будет царь мыслити о воинстве,
ни о управе во царстве своем, и будет веселитися с теми, которыя ему сердце разжигают
вражбами и многими прелестными путми; а на воинники свои великие кручины напустит и
на все царство свое неутолимыя беды великие от велмож своих; да ничто же ему не будет
мило, никоторая мудрость воинская, ни жития царства того; или которые мудрости воинския
будут доходити до него, или от его прироженной мудрости царской, и учнет ставити их ни
за что.

И так рече Петр волоский воевода: «Да естьли хотети царской мудрости, отведати о
воинстве и о уставе жития царскаго, ино прочести взятие греческое до конца, и не пощадити
себя ни в чем, да там найдет всю помощь Божию. Бог помогает не ленивым, но кто труды
приимает и Бога на помощь призывает да кто правду любит и праведен суд судит: правда
богу сердечная радость, а царю великая мудрость». <…>

Пишут о тебе, государе, мудрыя философи греческия и дохтуры латынския, о благо-
верном великом царе, что будет о тебе, о государе слава велия вовеки, яко о цесари Августе
и о цари Александре Макидонском, тако же и о тебе, государе, те мудрые философи пишут
и о твоем государеве воинстве и о мудрости твоей. Да и то начитают в мудрых книгах своих,
кое введешь правду великую во царстве своем и утешишь Бога сердечною радостию. И так
начитают мудрые философи, что не будет таковыя правды по всею подсолнечного, яко во
твоем царстве государеве, от твоей мудрости и великие грозы царские лукавые судии яко
от сна проснутся, да и посрамятся дел своих лукавых, да будут и сами о себе дивитися, что
лукаво судили, а нечисто собирали, богу много согрешали безчислено.

Ино так пишут о тебе, о благоверном царе: ты – государь грозный и мудрый, на пока-
яние приведешь грешных, и правду во царстве своем введешь, и Богу сердечную радость
воздашь. <…>

Тако говорит Петр волоский воевода про перваго царя турскаго Магмета-салтана:
«Неверный царь да Богу угодно учинил, великую мудрость и правду во царство свое ввел,
по всему царству своему разослал верныя своя судии, и пооброчивши их из казны своим
жалованием, чем им мочно прожить з году на год. А суд дал полатный во все царство свое
судити без противня, а присуд велел имать на собя в казну, чтобы не искушалися и во грех
не впадали и бога не разгневили. А какова велможу пожалует за его верную службу каким
городом или волостию, и он пошлет к судиям своим и велит ему по доходному списку выдати
из казны вдруг. А просудится судия, ино им пишется таковая смерть по уставу Магметову –
возведет его высоко да пьхнет его взашей надол, да речет тако: «Не умел еси в доброй славе
быти, а верно государю служити». А иных живых одирают, да речет тако: «Обростешь телом,
отдаст ти ся вина». По уставу Магметову с великою грозою мудрою а нынешний цари живут;
а виноватому смерти розписаны, а нашедши виноватаго, не пощадити лутшаго, а казнят их
по делу дел их; да рекут тако: «И от Бога написано, комуждо по делом его».

